
Na osnovu člana 17. Zakona o Vijeću ministara Bosne i Hercegovine ("Službeni glasnik BiH", br. 30/03, 42/03, 81/06, 76/07, 81/07, 94/07 i 24/08), člana 4. stav (3) Zakona o Agenciji za identifikacione dokumente, evidenciju i razmjenu podataka Bosne i Hercegovine ("Službeni glasnik BiH", broj 56/08) i člana 7. stav (2) Pravilnika o cijeni ličnih dokumenata ("Službeni glasnik BiH", br. 100/12, 56/14, 7/16, 52/16, 79/16, 37/17, 12/18), na prijedlog Agencije za identifikacione dokumente, evidenciju i razmjenu podataka Bosne i Hercegovine, Vijeće ministara Bosne i Hercegovine, na____sjednici, održanoj_________2026. godine, donijelo je 


ODLUKU
[bookmark: _VPID_59]o visini naknade za izdavanje kvalificirane potvrde kojom će se omogućiti upotreba sigurnog elektronskog potpisa

Član 1.
(Predmet)

Ovom odlukom propisuje se naknada za izdavanje kvalificirane potvrde od strane Agencije za identifikacione dokumente, evidenciju i razmjenu podataka Bosne i Hercegovine kao nadležnog ovjerioca kojom se omogućava upotreba sigurnog elektronskog potpisa za građane Bosne i Hercegovine.

Član 2.
(Visina naknade kvalificirane potvrde)

Naknada za kvalificirane potvrde koje će omogućiti upotrebu sigurnog elektronskog potpisa ovjerenog sa kvalificiranom potvrdom iz člana 1. ove Odluke, sa rokom valjanosti pet godina, se neće naplaćivati.

Član 3.
(Stupanje na snagu)

Ova Odluka stupa na snagu danom donošenja i objavljuje se u "Službenom glasniku BiH".

VM broj _______/26					      	 Predsjedavajuća
________________2026. godine			                    Vijeća ministara BiH
                Sarajevo							      

                                                                                                    Borjana Krišto



OBRAZLOŽENJE PRIJEDLOGA ZA DONOŠENJE ODLUKE O VISINI NAKNADE ZA IZDAVANJE KVALIFICIRANE POTVRDE KOJOM ĆE SE OMOGUĆITI UPOTREBA SIGURNOG ELEKTRONSKOG POTPISA


I.  PRAVNI OSNOV ZA DONOŠENJE ODLUKE

Agencija za identifikaciona dokumenta, evidenciju i razmjenu podataka  Bosne i Hercegovine (u daljem tekstu: Agencija) je upravna organizacija u sastavu Ministarstva civilnih poslova Bosne i Hercegovine, nadležna za oblast identifikacionih dokumenata, njihovu personalizaciju, tehničku obradu, skladištenje i transport, kao i za centralno vođenje evidencija i razmjenu podataka između nadležnih organa u Bosni i Hercegovini.
Djelokrug i nadležnosti Agencije uređeni su članom 8. Zakona o Agenciji za identifikaciona dokumenta, evidenciju i razmjenu podataka  Bosne i Hercegovine („Službeni glasnik Bosne i Hercegovine“, broj 56/08). 
Odredbom člana 8. stav (2) tačka a) navedenog Zakona propisano je da je Agencija nadležna za personalizaciju i tehničku obradu ličnih karata, a odredbom stava 6) istog člana propisano je da je Agencija nadležna za digitalno potpisivanje u oblasti identifikacionih dokumenata, odnosno za elektronske certifikate i elektronske potpise vezano za identifikaciona dokumenata, u skladu sa zakonom kojim se uređuje oblast elektronskog potpisa.

Takođe, odredbom člana 6. Zakona o ličnoj karti (“Službeni glasnik Bosne i Hercegovine“, 32/01, 16/02, 53/07, 56/08 i 18/12) propisano je da se državljaninu  Bosne i Hercegovine, na njegov  zahtjev, može izdati lična karta koja sadrži kvalificiranu potvrdu Agencije kao nadležnog ovjerioca, pri čemu se sadržaj kvalificirane potvrde utvrđuje u skladu sa Zakonom o elektronskom potpisu Bosne i Hercegovine („Službeni glasnik Bosne i Hercegovine", broj 91/06) i propisima donesenim na osnovu tog zakona.

Pravilnikom o cijeni ličnih dokumenata ("Službeni glasnik Bosne i Hercegovine", br. 100/12, 56/14, 7/16, 52/16, 79/16, 37/17 i 12/18) propisano je da se visina naknade za izdavanje kvalificirane potvrde kojom se omogućava upotreba sigurnog elektronskog potpisa utvrđuje posebnom odlukom.

II. RAZLOZI ZA DONOŠENJE ODLUKE

U skladu sa zakonskim nadležnostima, Agencija je obavezna omogućiti upotrebu elektronskog potpisa državljanima Bosne i Hercegovine koji posjeduju ličnu kartu sa elektronskim memorijskim elementom i koji iskažu interes za korištenje kvalificirane potvrde.
Radi početka procesa upisivanja kvalificirane potvrde u elektronski memorijski element lične karte, neophodno je da Vijeće ministara Bosne i Hercegovine prethodno donese odluku kojom se utvrđuje visina naknade za izdavanje kvalificirane potvrde.
U praksi, to znači da će Agencija, kao nadležni ovjerilac, izdavati kvalificirane potvrde u okviru ličnih karata državljana Bosne i Hercegovine, čime će se omogućiti korištenje sigurnog elektronskog potpisa koji će biti pravno validan u pravnom prometu u Bosni i Hercegovini, kao i izvan njenih granica.
Pored navedenog, donošenje ove odluke je u skladu sa Zaključkom Vijeća ministara Bosne i Hercegovine, donesenim na 88. sjednici održanoj 17. septembra 2025. godine, kojim je, prilikom razmatranja Godišnjeg izvještaja o implementaciji Akcionog plana strateškog okvira za reformu javne uprave u Bosni i Hercegovini 2018–2027, preporučeno da se usvoji Odluka o visini naknade za izdavanje kvalificirane potvrde kojom se omogućava upotreba sigurnog elektronskog potpisa.

III. PROVEDBENI MEHANIZMI

Agencija je obezbijedila tehničke, organizacione i kadrovske pretpostavke za upisivanje kvalificirane potvrde za elektronsko potpisivanje u elektronski memorijski element lične karte, kao i za održavanje i administraciju sistema koji se koristi u tu svrhu. 

IV. FINANSIJSKA SREDSTVA 

Za provođenje ove odluke nisu potrebna dodatna finansijska sredstva. Agencija raspolaže postojećom infrastrukturom, tehničkim kapacitetima i stručnim kadrom neophodnim za implementaciju kvalificiranih potvrda.
Imajući u vidu praksu država u okruženju, kao i socio-ekonomske uslove u Bosni i Hercegovini, predloženo je da se izdavanje kvalificirane potvrde ne naplaćuje posebno, već da bude uključeno u postojeću cijenu lične karte u iznosu od 18,00 KM. Ovakvo rješenje je u skladu sa praksom Republike Hrvatske i Republike Srbije, gdje je cijena kvalificirane potvrde za elektronski potpis uključena u cijenu lične karte.
Cilj ovakvog rješenja je podsticanje digitalizacije i omogućavanje što šire upotrebe elektronskog potpisa uz minimalno finansijsko opterećenje građana.

V. KONSULTACIJE MEĐU INSTITUCIJAMA

Prijedlog Odluke o visini naknade za izdavanje kvalificirane potvrde kojom će se omogućiti upotreba sigurnog elektronskog potpisa biće objavljen na službenoj internet stranici Agencije (www.iddeea.gov.ba) i putem web aplikaciji e-Konsultacije, radi omogućavanja učešća  zainteresovanoj javnosti u postupku donošenja propisa, u skladu sa Jedinstvenim pravilima za izradu pravnih propisa u institucijama Bosne i Hercegovine.
Nakon provođenja postupka javnih konsultacija, Agencija će u skladu sa članom 31. Poslovnika o radu Vijeća ministara Bosne i Hercegovine („Službeni glasnik BiH“, broj 22/03) u vezi sa dopisom Ministarstva civilnih poslova Bosne i Herceovine broj: 06-30-2-1205/25 od 23.12.2025.godine, pribaviti nova mišljenja nadležnih institucija i to: Ureda za zakonodavstvo Vijeća ministara Bosne i Hercegovine, Ministarstva finansija i trezora Bosne i Hercegovine, kao i Ministarstva civilnih poslova Bosne i Hercegovine, kao resornog ministarstva, te će predmetni Prijedlog Odluke, po potrebi, uskladiti sa pribavljenim mišljenjima prije upućivanja u dalju procedure usvajanja.

